
Annotatsiya: Ushbu maqolada raqamli iqtisodiyot sharoitida kutubxonalar faoliyatini zamonaviylashtirish va barqaror 
rivojlantirish yo‘llari ko‘rib chiqiladi. Xususan, kutubxonalarning moliyaviy va xizmat ko‘rsatish imkoniyatlarini 
kengaytirishga xizmat qiluvchi yangi biznes-modellar – abonentlik, freemium, hamkorlik asosidagi xizmatlar va grant 
asosida moliyalashtirish kabi yondashuvlar tahlil qilinadi. Maqola kutubxonalarni raqamli transformatsiya sharoitida 
innovatsion va foydalanuvchi ehtiyojlariga mos faoliyat yuritishga undaydi.

Kalit soʻzlar: kutubxona, raqamli iqtisodiyot, biznes-model, raqamli transformatsiya, axborot texnologiyalari, freemium, 
abonentlik, grantlar, innovatsion xizmatlar.

Abstract: This article examines ways to modernize and sustainably develop libraries in the digital economy. In particular, 
new business models that serve to expand the financial and service capabilities of libraries are analyzed, such as 
subscription, freemium, collaborative services, and grant-based financing. The article encourages libraries to operate in 
an innovative and user-friendly manner in the context of digital transformation.

Key words: library, digital economy, business model, digital transformation, information technology, freemium, subscription, 
grants, innovative services.

Аннотация: В статье рассматриваются пути модернизации и устойчивого развития библиотечной деятельности 
в условиях цифровой экономики. В частности, будут проанализированы новые бизнес-модели, которые служат 
расширению финансовых и сервисных возможностей библиотек: подписка, freemium, совместные услуги и 
финансирование на основе грантов. Статья призывает библиотеки действовать инновационно и в соответствии с 
потребностями пользователей в контексте цифровой трансформации.

Ключевые слова: библиотека, цифровая экономика, бизнес-модель, цифровая трансформация, информационные 
технологии, freemium, подписка, гранты, инновационные сервисы.

K I R I S H
So‘nggi yillarda dunyo miqyosida iqtisodiy va ijtimoiy jarayonlar tubdan o‘zgarib bormoqda. Bu 

o‘zgarishlarning asosiy harakatlantiruvchi kuchi sifatida raqamli texnologiyalar va ular asosida shakllanayotgan 
raqamli iqtisodiyot namoyon bo‘lmoqda. Raqamli iqtisodiyot – bu faqatgina texnologik yangiliklar emas, balki 
iqtisodiy tizimlar, xizmat ko‘rsatish modellari va foydalanuvchi bilan o‘zaro munosabatlarni qayta shakllantiruvchi 
chuqur jarayondir. Ushbu transformatsiya ta’lim, sog‘liqni saqlash, moliya, sanoat kabi sohalar qatori axborot 
sohasini, jumladan, kutubxonalar faoliyatini ham tubdan o‘zgartirmoqda [1].

An’anaviy kutubxonalar axborot resurslarini yig‘ish, saqlash va tarqatish markazi sifatida faoliyat yuritgan 
bo‘lsa, bugungi raqamli sharoitda ular yanada kompleks, interaktiv va foydalanuvchi markazlashgan xizmatlarni 
ko‘rsatishga intilmoqda. Bu esa kutubxonalarni faqat axborot manbai emas, balki ta’lim, ilm-fan va madaniyatni 
rivojlantiruvchi innovatsion maydonga aylantirishni talab qiladi. Shu bilan birga, kutubxonalar uchun moliyaviy 
barqarorlik, samaradorlik va raqobatbardoshlik masalalari ham dolzarb bo‘lib bormoqda.

Mazkur maqolada aynan raqamli iqtisodiyot sharoitida kutubxonalar uchun moslashuvchan, barqaror va 
foydalanuvchi ehtiyojlariga yo‘naltirilgan biznes-modellarni ishlab chiqish masalasi ko‘rib chiqiladi. Maqolada 
mavjud muammolar, imkoniyatlar va zamonaviy yondashuvlar tahlil qilinadi hamda kutubxonalarning raqamli 
transformatsiyaga muvaffaqiyatli moslashuvi uchun zarur bo‘lgan strategik yo‘nalishlar yoritiladi [2].

Kutubxonalar ko‘pincha notijorat tashkilotlar sifatida faoliyat yuritsa-da, zamonaviy sharoitda ular o‘z 
xizmatlarini doimiy ravishda rivojlantirib borishlari uchun barqaror moliyaviy modelga ega bo‘lishlari zarur. Yangi 
biznes-model quyidagi maqsadlarga xizmat qilishi mumkin:

Foydalanuvchilarga yanada sifatli va moslashtirilgan xizmatlar ko‘rsatish;
Raqobatbardosh axborot platformasiga aylanish;
Xizmatlar orqali daromad manbalarini shakllantirish (masalan, pullik elektron resurslar, a’zolik asosidagi 

xizmatlar);
Innovatsiyalarni joriy etish va ularni moliyalashtirish imkoniyatini yaratish.
Kutubxonalar raqamli iqtisodiyot davrida faqat axborot manbai emas, balki innovatsion va moliyaviy 

jihatdan barqaror bo‘lgan xizmat ko‘rsatuvchi muassasaga aylanishi lozim. Buning uchun esa an’anaviy 
yondashuvlardan voz kechib, zamonaviy biznes-modellarni ishlab chiqish va amalga oshirish muhimdir. Ular 
nafaqat kutubxonalarning omon qolishini, balki ularning kelajakda yanada faol va dolzarb bo‘lishini ta’minlaydi 
[3].

Raqamli texnologiyalarning jadal rivojlanishi va ularning kundalik hayotga tobora chuqur kirib borishi bilan 
axborot xizmatlariga bo‘lgan talab ham tubdan o‘zgarib bormoqda. Shu bilan birga, kutubxonalar – an’anaviy 
axborot muassasalari sifatida – raqamli transformatsiya jarayonlarida yangi chaqiriqlarga duch kelmoqda. 
Foydalanuvchilar endilikda tezkor, masofaviy va individual ehtiyojlarga moslashtirilgan xizmatlarni kutishmoqda. 
Bunday sharoitda kutubxonalar nafaqat xizmat ko‘rsatish tizimini, balki butun faoliyat modelini qayta ko‘rib 
chiqishga majbur bo‘lmoqda. Biroq, ko‘plab kutubxonalar hanuzgacha moliyaviy resurslar cheklanganligi, 
texnologik infratuzilmaning eskirganligi va zamonaviy boshqaruv modellari yetishmasligi sababli raqamli 
iqtisodiyotga to‘liq moslasha olmayapti. Bu esa ularning raqobatbardoshligini pasaytirib, foydalanuvchi 
ishonchining kamayishiga olib kelishi mumkin. Ayniqsa, kutubxonalarning o‘z faoliyatini moliyaviy barqaror 
asosda yuritishi va o‘zini-o‘zi ta’minlovchi tizimlarga ega bo‘lishi dolzarb muammoga aylangan. Mazkur 
tadqiqotning dolzarbligi shundaki, u raqamli iqtisodiyot sharoitida kutubxonalarning yangi biznes-modellar 
asosida rivojlanishini tahlil etadi hamda ularni zamonaviy sharoitga moslashtirish yo‘llarini izlaydi. Innovatsion 
yondashuvlar asosida ishlab chiqilgan biznes-modellar kutubxonalarni nafaqat xizmatlar ko‘rsatish sifatini 
oshirishga, balki ularning ijtimoiy ahamiyatini va iqtisodiy barqarorligini ta’minlashga yordam beradi. Tadqiqot 
natijalari nafaqat ilmiy, balki amaliy nuqtayi nazardan ham foydalidir va kutubxona menejmenti, axborot siyosati 
hamda raqamli transformatsiya jarayonlariga bevosita ta’sir ko‘rsatishi mumkin.

M A V Z U G A  O I D  A D A B I Y O T L A R  S H A R H I 
Raqamli iqtisodiyot – bu raqamli texnologiyalar asosida shakllangan iqtisodiy tizim bo‘lib, u xizmatlar, 

ishlab chiqarish va tijorat faoliyatlarini yangi shakllarda tashkil etishga imkon yaratadi. Tolib G’olib o’g’li 
Nutfulloyevning tadqiqotida O‘zbekistondagi biznes sektorida raqamli texnologiyalarni qo‘llashning ahamiyati 
o‘rganilgan. Tadqiqotda sun’iy intellekt, bulutli texnologiyalar va avtomatlashtirish kabi texnologiyalarning 
mahsuldorlik, xarajatlarni samarali boshqarish va raqobatbardoshlikni oshirishdagi ta’siri tahlil qilingan. 
Xizmat ko‘rsatish sohasida biznes-modellarining raqamli transformatsiyalashuvi N. B. Yahyoxonov tomonidan 
o‘rganilgan. Tadqiqotda xizmatlar sohasida biznes-model konsepsiyalari tahlil qilingan va ularning raqamli 
transformatsiyalashuvi ko‘rib chiqilgan. Shuningdek, raqamli bozor ekotizimidagi ishtirokchilarning o‘zaro 
bog‘liqligini ta’minlovchi konsepsiya ishlab chiqilgan [4]. 

Muqaddas Anvarovaning tadqiqotida raqamli transformatsiya jarayonining kichik va o‘rta biznes 
korxonalariga asosiy ta’siri o‘rganilgan. Tadqiqotda kichik va o‘rta biznes korxonalarida axborot-kommunikatsiya 
texnologiyalarining roli qanchalik ortib borayotganligi ko‘rsatilgan.  Raqamli transformatsiya sharoitida chakana 
bank xizmatlarini takomillashtirish Asqarov Sarvar Anvar o‘g‘li tomonidan o‘rganilgan. Tadqiqotda raqamli 
transformatsiya sharoitida chakana bank xizmatlarini zamonaviy yondashuvlaridan foydalangan holda 
takomillashtirish bo‘yicha ilmiy-uslubiy taklif va tavsiyalar ishlab chiqilgan [5]. 

Abdumalik Abdurakhmonovning tadqiqotida raqamli transformatsiya konsepsiyalari va ularning 
ahamiyati o‘rganilgan. Tadqiqotda raqamlashtirishning o‘ziga xos xususiyatlari, raqamlashtirish va raqamli 

transformatsiyaning atamalarining tushunchasi, turlari va farqlari, raqamli texnologiyalar orqali chet 
mamlakatlardagi oxirgi yillardagi ulushi, raqamli texnologiyalarning biznesdagi afzalliklari va kamchiliklari, 
raqamli iqtisodiyotning mezonlari va yirik onlayn biznes modellari o‘rganilib, tahlil qilingan. 

T A D Q I Q O T  M E T O D O L O G I YA S I
Mazkur tadqiqot kutubxona tizimining raqamli iqtisodiyot sharoitida qanday tarzda yangicha va barqaror 

biznes-modellar asosida rivojlantirilishi mumkinligini aniqlashga qaratildi. Tadqiqot nazariy, empirik va analitik 
yondashuvlar asosida olib borildi. Tadqiqotning birinchi bosqichida mavzuga oid mavjud ilmiy adabiyotlar, 
ilmiy maqolalar, xalqaro tajribalar, tahliliy sharhlar va hukumat qarorlari o‘rganildi. Xususan, kutubxonalarda 
axborot-kommunikatsiya texnologiyalarini joriy etish, raqamli iqtisodiyot tamoyillari, xizmatlar sektoridagi 
transformatsion jarayonlar va raqamli biznes-modellar nazariy asosda tahlil qilindi. Bu bosqichda adabiyotlar 
sharhi orqali konseptual asoslar shakllantirildi. Raqamli iqtisodiyot sharoitida xorijiy mamlakatlar kutubxonalarida 
qo‘llanilayotgan biznes-modellar (freemium, abonentlik, davlat-xususiy sheriklik, grant asosida moliyalashtirish) 
O‘zbekiston kutubxonalarining amaldagi tizimi bilan solishtirildi. Bu uslub orqali mahalliy kutubxonalar uchun 
mos va moslashtirilishi mumkin bo‘lgan model variantlari aniqlashtirildi (1-rasm).

1-rasm. Biznes-modellarni ishlab chiqishi.

Onlayn so‘rovnoma yordamida 150 nafar kutubxona foydalanuvchilari va 30 nafar mutaxassis o‘rtasida 
ijtimoiy so‘rov o‘tkazildi. So‘rovnoma savollari foydalanuvchilarning raqamli kutubxona xizmatlariga bo‘lgan 
munosabati, to‘lovga tayyorlik darajasi, biznes-model asosida xizmat olishga qiziqishlari va kutubxona 
xizmatlaridan qoniqish darajasini aniqlashga qaratildi. Yig‘ilgan ma’lumotlar asosida xizmatlar sifati, texnologik 
infratuzilma holati, moliyaviy manbalar va foydalanuvchi oqimiga oid statistik ma’lumotlar tahlil qilindi. Bu orqali 
mavjud muammolar, zaif tomonlar va rivojlanish imkoniyatlari aniqlab olindi. Tadqiqot asosida O‘zbekiston 
kutubxonalari uchun moslashtirilgan, innovatsion va iqtisodiy jihatdan asoslangan biznes-model konsepsiyasi 
ishlab chiqildi. Bu model quyidagi omillarni hisobga olgan holda taklif etildi:

foydalanuvchi ehtiyojlari va to‘lovga tayyorligi;
kutubxona infratuzilmasi va kadr salohiyati;
texnologik imkoniyatlar;
davlat va nodavlat moliyalashtirish manbalari;
axborot xavfsizligi va qonunchilik talablari.
Mazkur tadqiqotda kutubxonalar faoliyatining raqamli iqtisodiyot sharoitida qanday tarzda transformatsiya 

qilinishi va zamonaviy biznes-modellar asosida qayta tashkil etilishi masalalari ilmiy jihatdan o‘rganildi. 
Tadqiqotda quyidagi materiallar va usullar asosiy vosita sifatida ishlatildi:

Tadqiqot ob’ekti sifatida O‘zbekiston Respublikasida faoliyat yuritayotgan axborot-kutubxona muassasalari, 
xususan:

O‘zbekiston Milliy kutubxonasi,
Respublika bolalar kutubxonasi,
Toshkent axborot-kutubxona markazi,
viloyat markaziy kutubxonalari va
ularning raqamli xizmat ko‘rsatish bo‘limlari tanlab olindi.

T A H L I L  V A  N A T I J A L A R 
Tadqiqot davomida kutubxonalarda raqamli iqtisodiyot sharoitida biznes-modellarni ishlab chiqishning 

dolzarbligi va zarurligi keng ko‘lamda tahlil qilindi. Ilmiy adabiyotlar va amaliy kuzatuvlar asosida shuni ta’kidlash 
mumkinki, raqamli transformatsiya jarayonlari kutubxona tizimida nafaqat texnologik yangilanishlarni, balki 
boshqaruv, moliyaviy barqarorlik va foydalanuvchiga yo‘naltirilgan xizmat ko‘rsatishni ham talab qilmoqda [7, 8].

Birinchidan, so‘rovnoma va suhbatlar asosida aniqlanishicha, ko‘pgina kutubxonalar foydalanuvchilarning 
o‘zgarayotgan ehtiyojlarini to‘liq qondira olmayapti. Masalan, interaktiv elektron resurslar, masofaviy ta’limga 
mo‘ljallangan xizmatlar va mobil ilovalar orqali foydalanish imkoniyati hali yetarli darajada joriy etilmagan. Bu 
holat kutubxonalarni zamonaviy raqamli xizmatlarga o‘tishga undaydi.

Ikkinchidan, mavjud adabiyotlar tahlili shuni ko‘rsatdiki, rivojlangan davlatlarda kutubxonalar turli biznes-
modellardan foydalanmoqda. Jumladan, freemium, abonentlik, hamkorlik asosida xizmat ko‘rsatish, grant 
asosida loyihalashtirish kabi yondashuvlar orqali kutubxonalar o‘z faoliyatini diversifikatsiya qilishga erishgan. 
Ushbu modellarning ba’zilari O‘zbekiston sharoitiga ham moslashtirilishi mumkin.

Uchinchidan, moliyalashtirish masalasi asosiy muammolardan biri sifatida aniqlangan. Ko‘plab kutubxonalar 
faqat davlat byudjeti hisobiga ishlaydi, bu esa ularning innovatsion rivojlanishini cheklaydi. Biznes-model 
asosida xizmatlar yaratish orqali kutubxonalar o‘z faoliyatidan daromad olish imkoniyatiga ega bo‘lishi mumkin.

To‘rtinchidan, raqamli iqtisodiyotning asosiy tamoyillaridan biri bu – moslashuvchanlik va tezkorlik. 
Kutubxonalar bu o‘zgaruvchan sharoitga tezkor javob berishi, xizmatlar va kontentni tez-tez yangilab borishi 
zarur. Shu sababli, ular uchun raqamli infratuzilma va zamonaviy boshqaruv yondashuvlari muhim omilga 
aylanmoqda.

Beshinchidan, tadqiqotda ishlab chiqilgan taklif etilayotgan biznes-modellar foydalanuvchi ehtiyojlariga 
asoslangan, iqtisodiy barqarorlikni ta’minlaydigan va kutubxona xizmatlarining innovatsion rivojlanishiga 
yo‘naltirilgan. Ayniqsa, ta’lim muassasalari, ilmiy markazlar va xususiy sektor bilan hamkorlik orqali xizmat 
doirasini kengaytirish mumkinligi muhim jihat sifatida ilgari surildi [9,10].

X U L O S A  V A  T A K L I F L A R 
Tadqiqot davomida kutubxonalarda raqamli iqtisodiyot sharoitida biznes-modellarni ishlab chiqish 

zarurati, imkoniyatlari va amaliy yechimlari chuqur o‘rganildi. O‘tkazilgan tahlillar, adabiyotlar sharhi va soha 
mutaxassislari bilan olib borilgan suhbatlar asosida quyidagi asosiy xulosalarga kelindi:

Raqamli iqtisodiyot sharoitida kutubxonalar an’anaviy xizmat ko‘rsatish modelidan voz kechib, foydalanuvchi 
markazlashgan, innovatsion va iqtisodiy jihatdan barqaror tizimlarga o‘tishi zarur.

Zamonaviy biznes-modellar – jumladan, freemium, obuna asosidagi xizmatlar, grant va loyihaviy 
moliyalashtirish, hamkorlik asosida xizmat ko‘rsatish – kutubxonalar faoliyatining diversifikatsiyasi va moliyaviy 
mustaqilligini ta’minlashda samarali vosita bo‘la oladi.

Foydalanuvchilarning ehtiyojlari o‘zgarib borayotgan bir davrda kutubxonalar interaktiv, tezkor va raqamli 
xizmatlarni kengaytirishi, shuningdek, doimiy yangilanadigan kontent bilan ta’minlashi zarur.

O‘zbekiston kutubxonalari uchun moslashtirilgan biznes-modellarni ishlab chiqish va joriy etish orqali 
ularning raqamli transformatsiyasini jadallashtirish, xizmat sifati va ijtimoiy ahamiyatini oshirish mumkin.

Davlat va xususiy sektor o‘rtasidagi hamkorlik kutubxonalar uchun yangi imkoniyatlar yaratadi, ularni 
nafaqat ma’lumot manbai, balki ta’lim, innovatsiya va madaniyatni rivojlantiruvchi markaz sifatida shakllantiradi.

Shu bois, mazkur tadqiqot asosida ishlab chiqilgan taklif va yondashuvlar amaliyotga tatbiq etilsa, 
kutubxonalar zamonaviy raqamli jamiyatda faol, samarali va foydalanuvchi ehtiyojlariga javob bera oladigan 
muassasalarga aylanishi mumkin.

